„Dželati su htjeli da žrtve u smrt odu kao u savršeno gluhom svijetu, s osjećajem beskrajne nemoći i samoće.                                                                                                                                           Naše je da dodirnemo tu samoću, da ih oživimo u našim srcima.               
I mi koji ih nikad nismo sreli.                                                                                       
 Naše je da zločincima koji hoće da pobjegnu u bezimenost ne damo mira-ni dok su budni ni dok spavaju, da ih pronađemo, kaznimo i obilježimo.                                                                                       I dok su živi i kad umru.                                                                                                                               I izvršioce i autore zla.                                                                                                                           Samo u tom slučaju mi će mo pokazati da nismo uzalud živjeli.
( Esad Kočan)
Ova knjiga je prvi pokušaj i jako odvažan korak kojim autorica želi da sačuva uspomene na dobre ljude i jedno strašno vrijeme te podstakne i druge da krenu istim putem kako bi potpuna istina o stravičnim zločinima ostala zabilježena. Knjiga je primjer svim žrtvama i svjedocima genocida kako se istina mora zapisati,  u ime pravde, u ime budućih generacija, u ime života bez zločina jer niko i nikada neće zapisati našu bol i istinu ako mi to sami ne učinimo.
Uglavnom kroz autobiografsko kazivanje na potresan način svjedoči  jedan djelić ratnih strahota, stradanja, teških sudbina  i ratnih zločina koje su prouzrokovale i počinile civilne, vojne i policijske snage bosanskih srba u jednom malom bosanskom selu Bišćani u okolini grada Prijedor.

Ova knjiga je istinu o Bišćanima i Prijedoru za vrijeme agresije, ova knjiga je svjedok genocida nad mještanima Bišćana i Prijedora.
Iako živi stotinama kilometara daleko, i više od deceniju ne dolazi u svoje mjesto,  iako je započela je novi život, ona ne želi bježati od sebe i svoje prošlosti. 

Sretno djetinjstvo, život prije rata , prekinuta mladost, prekinuta porodična sreća, neostvareni snovi i maštanja, ne puštaju je da sve zaboravi i nastavi živjeti normalnim životom. Autorica nas pušta u svoj emocionalni svijet. Da šuti izgledalo bi joj kao da  je svojom rukom ubila svoje najmilije, svoje komšije, svoje školske drugove i radne kolege, svih 260 civilnih žrtava rata iz rodnih Bišćana i 3176 zvjerski  ubijenih prijedorčana nesrpske nacionalnosti. 

Svjesna da vrijeme brzo prolazi i sa sobom u zaborav nosi  sve ono što ne ostane zapisano i zabilježeno, ona se ovim zapisom suprostavlja toj prolaznosti i zaboravu i podiže svoj glas protiv svih ratova u svijetu. Na taj način ostavlja pisani trag u budućnost  koji će svjedočiti generacijama koje dolaze  o životu i smrti, o ljubavi i rastanku, o čežnji za nekim prošlim vremenima, o izgubljenoj sreći, o dobrim ljudima koji više nema te o neljudima koji su počinili stravične zločine. Ovo djelo oslikava zahtjev i želju za pravdom i istinom.

Ovo je priča svjedoka o događajima i vremenu koje se nikada ne smije zaboraviti. 

U knjizi su do u detalje oslikane pojedinosti stravičnih zločina kojima je i Mirveta svjedočila. Bila je na mjestima, vlastitim očima vidjela posljedice užasnog divljanja, i životom čuvala svoju djecu. 

Svjesna da je i sama mogla biti jedna od 393 do sada ekshumirane žrtve iz masovne grobnice Tomašica ona ne želi da šuti.  Kako mrtvi nemaju mogućnost da govore, autorica postaje glas nevino ubijenih kako bi istina izašla na svejtlo dana.  Svojom knjigom odnosno svjedočenjem udahnjuje ponovo život žrtvama, vraća ih među nas i ne dozvoljava da žrtve ostanu samo brojka u statistici.
Preporučujem ovo djelo prvenstveno svim Bišćancima i Prijedorčanima  a zatim i svim ostalim, kako bi obogatili znanje o vremenu kada su neljudi ljudima činili grozne stvari, te da bi spoznali kako je malo potrebno da se desi zlo nemjerljivih razmjera sa isto takvim posljedicama.
Pozivam ovog heroja  da nastavi sa svojim stvaralačkim radom i širenjem istine o agresiji i genocidu u Bišćanima, Prijedoru i Bosni i Hercegovini. 
Hvala ti što si postala glas nevino ubijenih Bišćanki, Bišćana i Prijedorčana.

